
Прапанаванае даследаванне з’яўляецца працягам мастацтвазнаўчага аналізу і сістэматызаванага разгляду 
тэматычна-відавой класіфікацыі побытавых танцаў і традыцыйнага адзення Віцебшчыны, распачатага аўтарам 
у папярэднім артыкуле дадзенага часопіса пад назвай “Спецыфічныя адрозненні касцюмных комплексаў выканаўцаў 
народных побытавых і народна-сцэнічных танцаў”. З вызначанай раней мэтай распрацоўкі дакладных рэкаменда-
цый па выкарыстанні традыцыйных комплексаў народнага адзення адпаведна з месцам бытавання танца і кас-
цюма ў мінулым, узростава-палавой і сацыяльнай дыферэнцыяцыяй былых носьбітаў, рознымі этапамі аднаўлення 
дадзенага фальклорнага жанру сістэматызуюцца звесткі па краязнаўчых і літаратурных крыніцах, музейных і 
іншых фондах, якія захавалі сляды існавання мясцовай спадчыны ў мінулым і сучасным аўтэнтычным асяроддзі. 
Акцэнт зроблены менавіта на гістарычнай рэтраспекцыі ўзнікнення і развіцця розных з’яў двух значных відаў на-
роднага мастацтва ў іх гарманічным спалучэнні – адзення і танца.

This study is a continuation of the art history analysis and systematic study of the thematic and specific classification of 
household dances and traditional clothing of Vitebsk Region, started by the author in the previous article “Specific differences 
in costume complexes of performers of folk household and folk stage dances”. Taking into account the previously defined goal 
of developing detailed recommendations on the use of traditional folk clothing complexes, according to the place of dance and 
costume in the past, age-differences and social differentiation of former carriers, the various stages of recreating this folklore 
genre, information on local history and literary sources, museum and other funds that have preserved traces of the existence 
of local heritage in the past and modern authentic environment are systematized. The emphasis is placed on the historical 
retrospection of the emergence and development of various phenomena of the two significant types of national art in their 
harmonious unity-clothing and dance.

Актуальнасць тэмы дадзенага даследа-
вання на сённяшні дзень стала відавочнай 
аўтару з пункту гледжання назапашанага 
вопыту працы па вывучэнні традыцыйнага  
адзення Віцебшчыны і суседніх рэгіёнаў, 
пэўных намаганняў па яго аднаўленні і перада-
чы студэнтам як асабістых, так і калектыўных 

ведаў багажу мясцовай спадчыны народнай 
культуры і мастацтва. Напрыклад, дзякуючы 
працы ў складзе журы на свяце-конкурсе на-
роднага касцюма “Сцяжкі майстэрства-2016” 
у межах XXV Міжнароднага фестывалю 
мастацтваў “Славянскі базар у Віцебску”: 
майстрамі цэнтраў (дамоў) рамёстваў і 

ўдзельнікамі народных калектываў самадзей-
най творчасці былі прадстаўлены больш за 
100 адноўленых традыцыйных строяў XVIII – 
сярэдзіны XX стагоддзя з практычна ўсіх су-
часных раёнаў Віцебскай вобласці. Для ства-
рэння поўных комплексаў народнага адзен-
ня (строяў), асноўнай візуальнай базай сталі 
малюнкі з натуры тыпічных вобразаў мяс-
цовых жыхароў Фёдара Сонцава ў 1844 г. і 
Лявона Баразны, створаных па этнаграфічных 
дадзеных і ўспамінах 1956–1958 гг., мастацка-
графічныя рэканструкцыі традыцыйных 
строяў канца XIX – першай паловы XX ста-
годдзя Міхася Раманюка, Юрыя Піскуна, 
Марыі Віннікавай і Ніны Бабровіч, створа-
ныя ў 1990–2000-я гг. [1]. Прадстаўленне 
аўтэнтычных строяў на конкурсе суправаджа-
лася па сцэнарыі спевамі, тэатралізаванымі 
замалёўкамі і танцавальнымі кампазіцыямі. 
Пры агульнай карціне практычнага поўнага 
“апускання” ў рэтраспекцыю тых ці іншых 
гістарычных перыядаў агульны лад дзеянняў 
час ад часу парушаўся несупастаўляльнасцю 
асобнай, магчыма нюанснай, але гарманічнай 
неадпаведнасцю касцюма танцам і спевам. 
Было бачна, што надалей трэба будзе распра-
цаваць шэраг парад, карысных для папярэд-
няй падрыхтоўкі кіраўнікоў і саміх выканаўцаў 
самадзейных танцавальных і спеўных гуртоў, 
па выкарыстанні традыцыйных комплексаў ад-
зення зыходзячы з іх кананічных прынцыпаў. 
У сваю чаргу аўтарам эскізаў і майстрам па 
адзенні будзе неабходна ведаць сапраўднае 
паходжанне тых ці іншых відаў танцавальна-
спеўнага фальклору, каб прапанаваць буду-
чым уладальнікам адпаведныя народныя ці, 
напрыклад, мяшчанскія строі і г.д.

М эт ай  дасл едаван н я  з ’я ўл я ецца 
сістэматызацыя звестак па краязнаўчых і 
літаратурных крыніцах, музейных і іншых фон-
дах, якія захавалі сляды існавання мясцовай 
спадчыны ў мінулым і сучасным аўтэнтычным 
асяроддзі для распрацоўкі дакладных рэка-
мендацый па выкарыстанні традыцыйных 
комплексаў народнага адзення адпаведна з 
месцам бытавання танца і касцюма ў мінулым, 
узростава-палавой і сацыяльнай дыферэн-
цыяцыяй былых носьбітаў, рознымі этапамі 
аднаўлення дадзенага фальклорнага жанру. 
Акцэнт зроблены менавіта на гістарычнай 
рэтраспекцыі ўзнікнення і развіцця розных 
з’яў двух значных відаў народнага мастацтва 
ў іх гарманічным спалучэнні – адзення і танца.

Адзенне і танец як віды мастацтва 
ў якасці агульнай сістэмы выходзячы з 
тэрміналагічных вызначэнняў. Вядомы 
беларускі мастацтвазнаўца XX ст. Міхась 
Фёдаравіч Раманюк у выданні “Беларуская 

энцыклапедыя” акрэсліў поўнае вызначэнне 
тэрміна “адзенне” ў кантэксце традыцыйна-
га ладу жыцця як штучнае покрыва цела ча-
лавека. У шырокім сэнсе адзенне ўключае 
галаўныя ўборы, абутак і інш. Яго агульны 
выгляд залежыць ад прыродна-кліматычных 
умоў, відаў і спосабаў гаспадарчай дзейнасці, 
нацыянальных традыцый, узроўню развіцця 
вытворчых сіл, маёмасна-прававых адносін, 
этычных поглядаў і патрабаванняў. У гісторыі 
грамадства адзенне выконвала і выкон-
вае функцыі магічную, абрадавую, адроз-
нення паводле полу, узросту, сямейнага 
становішча, саслоўнай, этнічнай і рэлігійнай 
прыналежнасці, паводле роду заняткаў і служ-
бовага становішча, найперш утылітарную і 
эстэтычную. Нясе ў сабе і мастацкі вобраз, таму 
выступае як від дэкаратыўна-прыкладнога ма-
стацтва і залежыць ад мастацкага стылю эпохі.

Паходжанне тэрміна “танец” у той жа 
энцыклапедыі лічыцца запазычаным ад поль-
скага “taniec”, які, у сваю чаргу, паходзіць ад 
нямецкага “tanz”. Танец уяўляе сабой від ма-
стацтва, у якім асноўныя сродкі стварэння ма-
стацкага вобраза – гарманічныя рухі і змены 
пастаноўкі цела танцоўшчыка. Дадатковыя 
сродкі выразнасці (міміка і пантаміма) кан-
крэтызуюцца і ўзбагачаюцца касцюмам, 
аксесуарамі, рэквізітам і разам з асноўнымі 
складаюць адзіную мастацкую сістэму.

Вызначэнне і параўнанне сутнасці тэрмінаў 
“адзенне” і “танец” дае нам магчымасць 
ацаніць панараму прадстаўлення і развіцця 
ў сучасным побыце аўтэнтычных відаў на-
роднага мастацтва: напрыканцы 2010-х гадоў 
на Віцебшчыне намаганнямі навукоўцаў, 
зацікаўленых даследчыкаў, захавальнікаў і 
таленавітых мясцовых майстроў склалася і па-
чала паступова развівацца адноўленая сістэма 
прадстаўлення і бытавання спадчынных строяў 
у новай сацыяльнай прасторы. Мастацтва на-
роднага танца, якое служыць сродкам эма-
цыянальнага ўздзеяння і як істотная част-
ка народнай творчасці павінна выступаць у 
сінкрэтычным адзінстве са словам, напевам, 
музыкай, толькі ў тым разе мае адпаведны 
гарманічны і сапраўдны аўтэнтычны ўплыў 
як на гледачоў, так і саміх выканаўцаў роз-
ных відаў танцавальнага фальклору, калі не 
ігнаруе і старажытныя каноны адзення адпа-
ведна з часам і месцам дзеяння.

Узаемадзеянне карагода і адзення ў 
сярэднявечным і феадальным перыя-
дах традыцыйна-побытавай культуры. 
Для канкрэтызацыі і вылучэння асноўных 
кананічных сістэм разгледзім надалей вытокі 
сістэмнага існавання танца і касцюма ў 
гістарычнай рэтраспекцыі. Пачаць агляд трэба 

з асобнага, найбольш старажытнага віду на-
роднага мастацтва, у якім рухі арганічна спалу-
чаюцца са спевамі хору і драмай паэтыкі, можа 
прысутнічаць інструментальнае суправаджэн-
не, – гэта “Карагод” (каравод, танок). Акрамя 
таго, карагодам звалася і масавая народная 
гульня, найбольш пашыраная са старажытных 
часоў да пачатку XX ст. у славянскіх народаў, 
у тым ліку і на Беларусі: уключае танец, хара-
выя спевы і элементы драматычнага дзеяння. 
У беларускіх летапісах карагод згадваецца з 
XI ст. Адпаведна пры выкананні карагода маг-
чыма ўжыванне найбольш архаічных, яшчэ 
язычніцкіх строяў. Менавіта там закладаліся 
фундаменты асноўных кананічных дыферэн-
цыяцый традыцый.

Шмат звестак аб касцюме часоў Полацкага 
княства магчыма знайсці ў помніку старажыт-
нарускага летапісання, летапісным зводзе  
XIII ст. – Радзівілаўскім летапісе. Пад 1128 г. 
змешчана аповесць пра Рагнеду Рагвалодаўну. 
Складзена яна, найбольш верагодна, у дру-
гой палове XI ст. паводле вуснага апавя-
дання Яна Вышаты, прапраўнука Дабрыні 
(дзядзькі кн. Уладзімера Святаславіча). 
Летапіс змяшчае 617 каляровых мініяцюр, 
шэраг з іх звязаны з гісторыяй беларускіх зя-
мель: “Рагнеда і Рагвалод”, пра паланенне 
і вызваленне Усяслава Полацкага і інш. [2].  
У гарадах Полацкай зямлі працавала шмат 
свабодных рамеснікаў: кавалі, ювеліры, ганча-
ры, існавала кастарэзнае і гарбарна-шавецкае 
рамяство [3]. У гаспадарчай дзейнасці гарадоў 
хатняе прадзенне і ткацтва займалі значнае 
месца. Прадзенне з воўны, лёну і канаплі, аб 
чым сведчаць шматлікія знаходкі шыферных 
праселак, было заняткам кожнай жанчыны не 
толькі ў вёсцы, але і ў горадзе [4].

Жаночыя галаўныя ўборы строга 
падраздзяляліся на дзявочыя (венчыкі, 
вайнагі, павязкі) і ўборы замужніх жанчын 
(чапец, шапачка). Таксама адрозніваліся 
ўборы вясковых жанчын, гараджанак і знаці. 
Этнавызначальным элементам з’яўляліся 
скроневыя кольцы, якія прымацоўваліся да 
галаўных ўбораў. Іх маглі ўплятаць у валасы, 
потым яны пераўтварыліся ў завушніцы [5]. 
Паверх асноўнага галаўнога ўбору вясковыя 
жанчыны насілі наміткі – ручніковыя галаўныя 
ўборы [6].

З мужчынскіх галаўных убораў вядома 
лямцавая шапка з Полацка [5]. Для касцю-
ма крывічоў таксама характэрна блізкасць 
да балцкага: шматлікасць падковападобных 
фібул, паясных кольцаў, лірападобных спра-
жак, пярсцёнкаў, нашэнне бранзалетаў і абшы-
ванне адзення і галаўных убораў спіральнымі 
пранізкамі [7].

Упамінанне пра адзенне пад назвай 
“порты” ўтрымліваецца ў тэксце берасця-
ной граматы з Віцебска [8]. Простыя людзі 
насілі льняныя і суконныя порткі. Вяскоўцаў 
з Усходняй Еўропы “Аповесць мінулых часоў” 
пад 985 г. называе лапатнікамі, аб вясковым 
насельніцтве гаворыцца як аб лапатніках. 
Лапці абмотваліся доўгімі аборамі вакол нагі 
паверх ануч [6].

Унікальнай з’яўляецца знаходка з культур-
нага слоя Віцебска XII–XIII стст. вялікага фраг-
мента цёплага нераспашнога адзення – світы, 
яно, як і іншае мужчынскае верхняе адзенне, 
падпяразвалася поясам [9]. З’яўленне верхня-
га мужчынскага расхіннага адзення вядома па 
больш позніх выяўленчых крыніцах, якія да-
туюцца канцом XIII – пачаткам XIV стагоддзя. 
Прыкладам такога адзення з’яўляецца суконны 
кафтан з лямцавай падшэўкай, які знаходзіўся 
ў адным з пахаванняў  XIII ст. Вышадкоўскага 
комплексу Гарадоцкага раёна [10].

На сярэднявечна-феадальным адрэзку 
рэтраспекцыі традыцый сялянскага касцюма 
мы маем першы вынік – фіксуецца існаванне 
пэўнага комплексу тканага адзення, якое 
ўзнікае ва ўмовах аселага жыцця і натураль-
най гаспадаркі земляроба.

Звернемся зноў да бытавання караго-
да (танка) на Віцебшчыне, дзе карагодныя 
традыцыі сканцэнтраваны ў дзвюх лакальных 
зонах: Талачынска-Аршанска-Дубровенскай  
і  Пастаўска-Мёрска-Шаркаўшчынскай. 
Першая – працяг і паўночная мяжа карагоднай 
традыцыі Магілёўшчыны, а другая – арэал ка-
рагоднай традыцыі старавераў. У параўнанні 
з паўднёва-ўсходняй традыцыяй канкрэтныя 
карагоды тут зусім іншыя: “Кастромушка”, 
“Каценька”, “Ва лузях”, “Насця мыла фартух” 
[11]. Пры вывучэнні танцавальнага фаль-
клору даследчыкі часцей за ўсё не фіксавалі 
звесткі пра адзенне (не акцэнтавалі ўвагі 
інфарматараў на гэтым, ці народны касцюм 
на момант апытання ўжо быў нівеліраваны 
да ўзору гарадской моды), і даведацца, якія 
строі панавалі раней, можна толькі са слоў 
спеваў ці назваў. Калі ў дадзеных арэалах 
усё зразумела з этнічным уплывам, то так-
сама трэба заўжды памятаць пра ўзростава-
палавую дыферэнцыяцыю народных строяў, 
якія магчыма апрануць пры канкрэтнай вя-
домай сітуацыі: “Тыповыя сюжэты карагодаў: 
выхад на вуліцу, велічанне дзяўчат і кпіны з 
хлопцаў, проціпастаўленне старога і мала-
дога жаніха (мужа) і інш. У сучасным побы-
це вёскі захаваліся веснавыя карагоды-шэсці  
(іх водзяць пажылыя жанчыны)” [11]. 

Далейшы агляд рэтраспекцыі фарміравання 
традыцыйных канонаў дэманструе нам 

агульную карціну сацыяльных перамен жыц-
ця. Беларускі народны касцюм XIV–XVI стст., 
які ўзбагаціўся новымі відамі (андарак, гарсэт) 
і прынцыпамі афармлення (спосабы завяз-
вання наміткі), больш наблізіўся да абрысаў 
фігуры, стаў адпавядаць духу рэнесансавага 
светаўспрымання. Меў характэрныя прыкме-
ты касцюма эпохі Адраджэння, тэндэнцыі да 
агульнай строгасці ансамбля, перавагі белага 
колеру ў паасобных вырабах, спалучэнні бела-
га з чырвоным, геаметрычнасць арнаментыкі 
ў рэчышчы традыцый усходніх славян. 
Народны касцюм набыў завершанасць як цэ-
ласная сістэма, свой утылітарны і мастацкі во-
браз. На працягу эпохі феадалізму народнае 
адзенне зменьвалася павольна. Ва ўмовах на-
туральнай гаспадаркі сялянкі самі шылі сабе 
адзенне з ваўняных і льняных тканін, выра-
бленых у хатніх умовах на сваіх вясковых кро-
сенцах. Куплялі ў гарадскіх рамеснікаў толькі 
ўпрыгожванні, калі-небудзь галаўныя ўборы і 
абутак – так паступова модныя навінкі з гора-
ду і маёнткаў распаўсюджваліся ў сялянскім 
асяроддзі, іх пераймалі і выкарыстоўвалі ў 
адпаведнасці з традыцыямі таго ці іншага 
рэгіёна, эстэтычнымі ўяўленнямі і асабістым 
густам уладальнікаў.

Тэндэнцыі ўзаемадзеяння традыцый-
нага адзення і навамодных танцаў XVII– 
XX стагоддзяў. На працягу XIX ст. захоўвалася 
выразнае этнаграфічнае аблічча белару-
скага народнага адзення. Сялянскі касцюм 
беларусаў той пары выступаў як класічны 
ўзор народнага мастацтва. Адна з яго са-
мых адметных рыс – цесная ўзаемасувязь і 
танальная зладжанасць з іншымі праявамі 
творчай дзейнасці беларусаў, з іх абрадамі 
і звычаямі. Касцюм натуральна ўпісваўся ў 
беларускі краявід, гарманіраваў з інтэр’ерам 
сялянскай хаты [11]. Тым часам у местачко-
вым і вясковым асяроддзі на тэрыторыях су-
часнай Віцебшчыны ў XIX ст. распаўсюдзіліся 
і навамодныя танцы, адаптаваныя варыянты 
якіх затым арганічна ўкараніліся ў традыцый-
най мясцовай культуры: кадрыля, кракавяк і 
полька.

Па розных энцыклапедычных звестках, 
напрыклад, у канцы XVII – XIX стагоддзі па-
пулярны салонны танец “Кадрыля” (франц. 
quadrille ад ісп. cuadrille) пашыраны ў многіх 
еўрапейскіх народаў. На Беларусі – з сярэдзіны 
XIX ст., зазнаў моцны ўплыў нацыянальных 
традыцый і стаў часткай народнай харэаграфіі. 
Існуе шмат мясцовых варыянтаў.

Польскі народны танец “Кракавяк” 
(krakowiak) узнік у Кракаўскім ваяводстве, ад-
туль і назва. У канцы XVIII – пачатку XIX стагод-
дзя спрыяў працэсу ўсталявання самабытнай 

польскай прафесіянальнай музычнай культу-
ры. З пачатку XIX ст. папулярны ў Еўропе баль-
ны танец. У XIX – першай палове XX ст. адзін з 
найбольш пашыраных на Беларусі народных 
танцаў. Выконваўся парамі, часам і тройкамі 
(хлопец і 2 дзяўчыны) у суправаджэнні пры-
певак. На вёсцы нярэдка аб’ядноўваецца з 
полькай.

Беларускі народны танец “Полька” чэшска-
га паходжання (чэш. polka ад pulka – палавіна) 
у 1840-х гг. быў пашыраны ў Еўропе як бальны 
танец. У розных рэгіёнах узнікалі лакальныя 
варыянты полькі, якія асіміляваліся з мясцо-
вым харэаграфічным фальклорам і станавіліся 
народнымі.     

Вельмі папулярны бытавы танец руска-
га паходжання “Падыспань” на Беларусі вя-
домы з пачатку XX ст. Аўтар яго харэаграфіі і 
музыкі А.А. Царман (1898 г.) выкарыстаў у ім 
характэрна-сцэнічныя элементы іспанскага 
танца. Падыспань хутка пашырыўся ў Расіі, у 
сельскай мясцовасці набыў іншую, найбольш 
простую харэаграфічную форму. Лагічна, што 
для выканання дадзенага танца ўжо не трэба 
апранаць старажытныя строі – XX стагоддзе 
характэрна з’яўленнем нівеліраваных кас-
цюмных комплексаў з рознымі элементамі і 
прадметамі адзення, набытых або створаных, 
як і раней, “уручную” па новай модзе.

Трэба дадаць да абавязковага спісу трады-
цыйных танцаў Віцебшчыны яшчэ абрадава 
прымеркаваныя (на вяселлі – танцы маладых) 
“Вальс”, “Факстрот” [12]. Парны танец “Вальс” 
(франц. valse, ням. Walzer ад walzen – кру-
жыцца). Паходзіць ад нямецкіх, аўстрыйскіх, 
чэшскіх народных танцаў тыпу лендлера. 
Узнік у другой палове XVIII ст., на пачатку  
XIX ст. пашырыўся па ўсёй Еўропе, стаў адным 
з самых папулярных танцаў. Назва “лендлер” 
па некаторых дадзеных паходзіць ад мястэчка 
ў Верхняй Аўстрыі – Ландль. Слова “лендлер” 
перакладаюць як “вясковы танец” (ад ням. 
Land – сялянская мясцовасць, вёска). Мелодыі 
лендлераў існавалі ўжо ў XVII ст., як сведчыць 
Вікіпедыя. І нарэшце, апошні па з’яўленні ў на-
родным побыце на Беларусі ў 1950–1960-х гг. 
“Факстрот” (англ. foxtrot ад fox – ліса + trot – 
рысь, хуткі крок) – бальны танец. Узнік у ЗША, 
пасля 1912 г. пашырыўся ў Еўропе.

Заключэнне. Такім чынам, рэтраспек-
цыя адзення і танца дэманструе нам да 
сярэдзіны XX ст. поўнае нівеліраванне тра-
дыцыйных строяў разам са з’яўленнем і 
распаўсюджваннем у тагачасным побыце аб-
салютна іншай танцавальнай культуры. Але 
з цягам часу на пачатку XXI ст. узнаўляецца 
сацыяльны інтарэс да трыдыцыйнай мяс-
цовай спадчыннай культуры танцавальнага 

фальклору і, зразумела, адпаведных на-
родных і местачковых (мяшчанскіх) строяў. 
Цікавасць узрастае, і ёсць надзея, што ста-
ражытныя каноны зноў адаптуюцца да на-
шага часу і ўкараняцца ў сучасным жыцці 
насельнікаў Віцебшчыны.

Дзеля зберажэння танцавальнай спадчы-
ны ў поўнасцю гарманічнай сістэме як віду 
мастацтва на Віцебшчыне ў XXI стагоддзі 
створаны спрыяльныя ўмовы: вывучаны, 
сістэматызаваны традыцыйныя каноны тан-
цавальнага фальклору і адзення; адноўлена 
ў сацыяльным сучасным асяроддзі традыцыя 
выканання побытавых танцаў падчас веча-
рын, імпрэзаў і свят у аўтэнтычным мясцовым 
асяроддзі вёскі, мястэчка і нават горада. На 
турнірах традыцыйных беларускіх побытавых 
танцаў пры правядзенні Міжнароднага фесты-
валю мастацтваў “Славянскі базар у Віцебску” 
цяпер танчыць “па-даўнейшаму” амаль уся 
Віцебшчына.

Каб эмацыянальнае ўздзеянне ад 
старадаўняга народнага танца  несла спрад-
вечную прыгажосць поўнай гармоніі чалавека, 
пластыкі, рухаў, знешняга выгляду і ўнутранай 
сутнасці, трэба толькі разумнае імкненне су-
часных і будучых выканаўцаў да паўнацэннай 
пераемнасці аўтэнтычнай спадчыны продкаў, 
а не да стварэння яе легкадумнай ці эпа-
тажна-ангажаванай трэшкультурнай версіі-
аднадзёнкі. У ідэале пажадана самім ткаць на 
кроснах, шыць, вышываць арнаменты, рабіць 
упрыгожванні і г.д., як і раней ва ўмовах 
асабістай вытворчасці ў асяроддзі натураль-
най гаспадаркі, ці замаўляць мясцовым май-
страм выкананне па традыцыйных канонах 

мясцовых строяў адпаведных гістарычных 
перыядаў бытавання карагодаў і танцаў.

